AWDURDOD Y PARC CENEDLAETHOL

10 Awst 2011

Yn bresennol:
Y Cyngh JA Brinsden (Cadeirydd)

Mrs G Hayward; y Cynghorwyr JS Allen-Mirehouse, ML Evans, HM George, SL Hancock, M James, RM Lewis, PJ Morgan, WL 

Raymond; Mri R Howells ac EA Sangster.

Ymunodd Mrs F Lanc â'r cyfarfod cyn i'r adroddiad am gyfarfod Panel Adolygu Perfformiad y Prif Weithredwr a gynhaliwyd ar 15 Mehefin 2011 gael ei ystyried (gweler Cofnod 7 isod).

(Swyddfa APC, Parc Llanion, Doc Penfro: 10:00 am – 11.30a.m.)

1.
Ymddiheuriadau

Derbyniwyd ymddiheuriadau am fod yn absennol oddi wrth Ms C Gwyther, Mr D Ellis a'r Cynghorwyr RR Evans, RN Hancock ac M Williams.

2.
Cyhoeddiadau'r Cadeirydd

Rhoddodd y Cadeirydd yr wybodaeth ddiweddaraf i'r Aelodau am ei weithgareddau ers cyfarfod blaenorol yr Awdurdod.  Yn eu plith yr oedd:

(a)
mynychu Cynhadledd Cymdeithas Llywodraeth Leol Cymru yn Abertawe ar 23 Mehefin 2011, lle siaradodd Carl Sargeant, y Gweinidog Llywodraeth Lelol a Chymunedau, yn gwbl ddi-flewyn-ar-dafod;

(b)
mynychu cinio blynyddol Cyngor Cefn Gwlad Cymru, lle cafodd gyfle i gyfarfod â'r Aelodau a'r swyddogion;

(c)
ymweld â Sioe Frenhinol Cymru yn Llanelwedd, lle cyfarfu â nifer o bartneriaid a rhanddeiliaid yr Awdurdod;

(d)
cyfarfod tri Chadeirydd a Phrif Weithredwr Parc Cenedlaethol Cymru gyda Mr John Griffiths, Gweinidog yr Amgylchedd a Datblygu Cynaliadwy;

(e)
cymryd rhan yn y prosiect craffu ar y cyd ag Aelodau a swyddogion Awdurdod Parc Cenedlaethol Bannau Brycheiniog.  Roedd y broses graffu beilot o'r Gronfa Datblygu Cynaliadwy a'i heffaith ar gymunedau carbon isel bellach wedi'i chwblhau, ac roedd ail broses ar fynediad i'r ddau Barc Cenedlaethol ar fin cychwyn;

I gloi, dywedodd y Cadeirydd wrth yr Aelodau ei fod wedi gweld erthygl yn y Western Mail yn ddiweddar yn tynnu sylw at y ffaith fod Llwybr Cenedlaethol Arfordir Penfro wedi'i restru ymhlith deg llwybr cerdded gorau yn y byd, ynghyd â Mynydd Kilimanjaro a Llwybr yr Inca i Machu Picchu.

3.
Datgelu Buddiant

Cyfeiriodd y Swyddog Monitro at adroddiad y Rheolwr Gwasanaethau Gweinyddol a Democrataidd ar Adroddiad Blynyddol Panel Annibynnol Cymru ar Gydnabyddiaeth Ariannol, a oedd yn gwahodd yr Aelodau i roi sylwadau ar argymhellion y Panel mewn perthynas â lwfansau'r Aelodau (gweler Cofnod 22 isod).  Dywedodd wrth yr Aelodau fod ganddynt oll fuddiant ariannol yn y mater ond gan fod angen iddynt fynegi eu barn - yn bersonol ac ar y cyd - byddai eu hatal rhag siarad yn eu llesteirio'n afresymol ac yn rhagfarnu eu rôl o ran cyfrannu at drafodaethau'r Awdurdod.

     Ni ddatgelwyd unrhyw fuddiant.

4.
Cofnodion

Cyflwynwyd cofnodion y Cyfarfod Cyffredinol Blynyddol a'r Cyfarfod Cyffredin a gynhaliwyd ar 22 Mehefin 2011 i'w cadarnhau a'u llofnodi.

PENDERFYNWYD cadarnhau a llofnodi cofnodion y Cyfarfod Cyffredinol Blynyddol a'r Cyfarfod Cyffredin a gynhaliwyd ar 22 Mehefin 2011.

5.
Materion sy'n codi – adroddiad y Cyfarfod Cyffredinol Blynyddol: 22 Mehefin 2011

Gan gyfeirio at Gofnod 5 o adroddiad y Cyfarfod Cyffredinol Blynyddol (Aelodaeth Pwyllgorau a Sefydliadau Allanol), atgoffwyd yr Aelodau gan y Rheolwr Gwasanaethau Gweinyddol a Democrataidd ei bod wedi adrodd yn y cyfarfod hwnnw fod Ms C Gwyther wedi ymddiswyddo o'r Awdurdod cyn etholiadau diweddar y Cynulliad a bod hynny wedi arwain at nifer o leoedd gwag ar amryw Bwyllgorau.  Yn y Cyfarfod Cyffredinol Blynyddol gadawyd y lleoedd yn wag hyd nes byddai Aelod newydd wedi'i benodi i'r Awdurdod.

Roedd yn falch o adrodd bod Gweinidog yr Amgylchedd a Datblygu Cynaliadwy wedi penderfynu ail-benodi Ms Gwyther er mwyn iddi allu cwblhau ei thymor cyntaf llawn ar yr Awdurdod ac, o ystyried y penderfyniad hwnnw, gallai'r Pwyllgor yn awr lenwi'r swyddi gwag.  Felly dywedodd, yn amodol ar gytundeb yr Aelodau, y byddai Ms Gwyther yn gwasanaethu ar y Pwyllgorau canlynol:

Y Pwyllgor Adolygu Gwasanaethau Archwilio a Chorfforaethol  (yn lle Mr EA Sangster, a benodwyd ar y pwyllgor hwnnw hyd nes gellid llenwi'r sedd wag);

Y Fforwm Gweithwyr, ac

Aelod o Weithgor y Strategaeth Datblygu Aelodau (yn lle Mrs G 

Hayward).

Aeth y Rheolwr Gwasanaethau Gweinyddol a Democrataidd rhagddi i esbonio fod Mrs F Lanc wedi dweud, oherwydd ymrwymiadau gwaith, na fyddai'n sefyll i'w hail-benodi i'r Awdurdod pan fyddai ei hail dymor yn dod i ben ar 30 Tachwedd 2011.  Felly, roedd wedi rhoi ei sedd ar y Pwyllgor Adolygu Cadwraeth a Chynllunio i Mr D Ellis.  Hefyd, hysbyswyd yr Aelodau, gan fod Mrs Lanc wedi'i hethol yn Gadeirydd y Pwyllgor hwnnw, y byddai angen ethol rhywun arall yn y dyfodol agos i'r swydd honno yn ei lle.

     PENDERFYNWYD:

(a)
penodi Ms C Gwyther ar y Pwyllgorau/Grwpiau etc y cyfeiriwyd atynt gan y Rheolwr Gwasanaethau Gweinyddol a Democrataidd yn y cyfarfod;

(b)
bod Mr D Ellis yn cymryd lle Mrs F Lanc ar y Pwyllgor Adolygu Cadwraeth a Chynllunio;

(c)
bod Mr D Ellis yn cael ei ethol yn Gadeirydd y Pwyllgor Adolygu Cadwraeth a Chynllunio yn lle Mrs Lanc, a

(d)
bod y Cynghorydd M Williams yn cymryd lle Mr D Ellis fel Is-gadeirydd y Pwyllgor Adolygu Cadwraeth a Chynllunio.

6.
Y Pwyllgor Rheoli Datblygu - adroddiadau am gyfarfodydd

PENDERFYNWYD derbyn yr adroddiadau am gyfarfodydd y Pwyllgor Rheoli Datblygu a gynhaliwyd ar 15, 22 a 27 Mehefin 2011.

7.
Panel Adolygu Perfformiad y Prif Weithredwr  – adroddiad am y cyfarfod

PENDERFYNWYD mabwysiadu'r adroddiad am gyfarfod Panel Adolygu Perfformiad y Prif Weithredwr a gynhaliwyd ar 15 Mehefin 2011.

8.
Y Pwyllgor Adolygu Gwasanaethau Archwilio a Chorfforaethol  – adroddiad am y cyfarfod

PENDERFYNWYD derbyn yr adroddiad am gyfarfod y Pwyllgor Adolygu Gwasanaethau Archwilio a Chorfforaethol a gynhaliwyd ar 20 Gorffennaf 2011.

9.
Y Pwyllgor Adolygu Hamdden a Thwristiaeth - adroddiad am y cyfarfod

PENDERFYNWYD mabwysiadu'r adroddiad am gyfarfod y Pwyllgor Adolygu Hamdden a Thwristiaeth a gynhaliwyd ar 20 Gorffennaf 2011.

10.
Y Pwyllgor Adolygu Cadwraeth a Chynllunio - adroddiad am y cyfarfod

PENDERFYNWYD mabwysiadu'r adroddiad am gyfarfod y Pwyllgor Adolygu Cadwraeth a Chynllunio a gynhaliwyd ar 20 Gorffennaf 2011.

11.
Y Pwyllgor Personél – adroddiad am y cyfarfod

PENDERFYNWYD mabwysiadu'r adroddiad am gyfarfod y Pwyllgor Personél a gynhaliwyd ar 20 Gorffennaf 2011.

12.
Cynhadledd Safonau Cymru: 5 Hydref 2011

PENDERFYNWYD bod holl Aelodau'r Pwyllgor Safonau yn cael caniatâd i fynychu Cynhadledd Safonau Cymru a gynhelir gan Gyngor Sir Powys ar 5 Hydref 2011.

13.
Papur ymgynghori Llywodraeth Cymru: ‘Gwireddu potensial trafodaethau cyn ymgeisio’

Hysbyswyd yr Aelodau fod Llywodraeth Cymru ar hyn o bryd yn ymgynghori ar ddogfen o'r enw 'Gwireddu potensial trafodaethau cyn ymgeisio’, ac roedd y dyddiad cau ar gyfer ymateb rhwng y cyfarfod y diwrnod hwnnw a'r cyfarfod nesaf a oedd eisoes wedi'i drefnu ym mis Hydref.  Roedd y swyddogion yn paratoi ymateb drafft i'r ymgynghoriad a'r bwriad gwreiddiol oedd dirprwyo awdurdod i'r Pwyllgor Rheoli Datblygu ar 21 Medi i gytuno ar ymateb.  Yn y cyfamser, fodd bynnag, roedd cyfarfod o Awdurdod y Parc Cenedlaethol wedi'i drefnu ar yr un diwrnod er mwyn i Swyddfa Archwilio Cymru gyflwyno'r Datganiad o Gyfrifon yr Awdurdod, felly roedd y Cadeirydd wedi penderfynu y gellid cytuno ar ymateb i'r papur ymgynghori yn y cyfarfod hwnnw.

     NODWYD.

14.
Y Diweddaraf am yr Asesiad Corfforaethol

Dywedodd y Prif Swyddog Gweithredol fod Swyddfa Archwilio Cymru wedi cynnal eu Hasesiad Corfforaethol blynyddol o'r Awdurdod ac eleni roedd y canlyniadau ar ffurf Asesiad o Welliant, gan gynnwys y Llythyr Diweddariad o'r Asesiad Corfforaethol.  Roedd Mr John Roberts o Swyddfa Archwilio Cymru wedi rhoi cyflwyniad manwl am y Llythyr yng nghyfarfod cyntaf y Pwyllgor Adolygu Gwasanaethau Archwilio a Chorfforaethol ar 3 Awst 2011 ac roedd y ddogfen yn cael ei chyflwyno i'r Aelodau er gwybodaeth.

Ychwanegodd Cadeirydd y Pwyllgor Adolygu Gwasanaethau Archwilio a Chorfforaethol, y Cynghorydd RM Lewis, fod Mr Roberts wedi mynd drwy'r Asesiad yn fanwl yn y Pwyllgor Adolygu a'i fod wedi bod yn gadarnhaol iawn am berfformiad yr Awdurdod.  Dywedodd y Prif Swyddog Gweithredol y byddai datganiad i'r wasg yn cael ei gyhoeddi maes o law ar y mater.

Mewn perthynas ag ymholiad gan y Cynghorydd ML Evans ynghylch lefel y cronfeydd wrth gefn, dywedodd y Prif Swyddog Gweithredol fod y swyddogion wedi gweithio'n galed dros y flwyddyn flaenorol i sicrhau arbedion yng ngoleuni'r toriadau a ragwelwyd yn y gyllideb llywodraeth leol bryd hynny.  Roedd y broses hon, ynghyd â nifer o ymddeoliadau staff / diswyddo wedi arwain at gynnydd bach yn y cronfeydd wrth gefn.

PENDERFYNWYD derbyn Asesiad o Welliant Swyddfa Archwilio Cymru, ynghyd â'r Llythyr Diweddariad o'r Asesiad Corfforaethol.

15.
Cynllun Gwella 2010/11

Dywedodd y Pennaeth Rheoli Busnes wrth yr Aelodau ei bod yn ofynnol i'r Awdurdod, o dan y Mesur Llywodraeth Leol a Rhaglen Cymru ar gyfer Gwella, gyhoeddi ail ran ei Gynllun Gwella erbyn 31 Hydref 2011.  Roedd y ddogfen hon yn adrodd ar y cynnydd a wnaed ar sail y rhaglen waith arfaethedig yn Rhan 1 y Cynllun Gwella, a dyna pam yr oedd yn cyfeirio at y chwe amcan corfforaethol a oedd yn bod ar y pryd.  Fodd bynnag, nodwyd y bu newidiadau yn ystod 2010/11 o ran deddfwriaeth ac yn nulliau gweithredu'r Awdurdod ar gyfer 2011/12 oherwydd newidiadau i staff uwch.  Golygai'r newid hwn mewn pwyslais nad oedd pob targed wedi'i fodloni.  Tynnwyd sylw at y ffaith fod Swyddfa Archwilio Cymru yn cydnabod bod y ddogfen hon yn y gorffennol, a bod cyfeiriad yr Awdurdod yn awr yn cael ei bennu gan y Strategaeth Gorfforaethol.

     PE
NDERFYNWYD cymeradwyo Cynllun Gwella Rhan 2 2010/11.

16.
Cynllun Datblygu Lleol wedi’i Adneuo Cyngor Sir Caerfyrddin

Atgoffwyd yr aelodau fod yr Awdurdod wedi ymateb i Strategaeth a Ffefrir Cyngor Sir Caerfyrddin ym mis Rhagfyr 2009 ac roedd yr adroddiad yn nodi'r materion a godwyd bryd hynny.  Adroddwyd bod y Cyngor wedi cyhoeddi ei Gynllun Datblygu Lleol wedi'i Adneuo ar gyfer ymgynghoriad cyhoeddus, a'i fod wedi cael ei adolygu o ran y materion a godwyd yn ystod y cam cynharach.  

Roedd diwygiadau wedi'u gwneud a oedd yn ymdrin â rhai o'r pwyntiau a wnaed yn ystod y cam cynharach ac nid oedd y lleill yn gofyn am unrhyw sylw pellach.  Fodd bynnag, roedd y Swyddog Cynllunio yn siomedig o nodi na chyfeiriwyd at y Parc Cenedlaethol na dibenion y Parc Cenedlaethol o fewn y cynllun adneuo.  Roedd hyn yn peri pryder gan fod yr Awdurdod yn ffinio â Sir Gaerfyrddin yn Amroth, ac roedd Parc Cenedlaethol Bannau Brycheiniog yn rhannol o fewn ardal awdurdod lleol Cyngor Sir Caerfyrddin.  Argymhellwyd felly fod sylwadau ysgrifenedig yn cael eu cyflwyno yn gofyn i'r cynllun gynnwys cyfeiriadau at y Parciau Cenedlaethol cyfagos a'r ddyletswydd i roi sylw i ddibenion y Parc Cenedlaethol fel y'u nodir yn Adran 62 o Ddeddf yr Amgylchedd.  Byddai hyn yn sicrhau cysondeb â'r prawf cadernid CE1 sy'n delio â'r modd y mae'r cynllun yn perthyn i'r rhai a baratowyd gan awdurdodau cyfagos.

Cytunodd yr Aelodau ei bod yn bwysig bod datblygiad y tu allan i'r Parc yn ystyried ei effaith ar y Parc Cenedlaethol ei hun.  PENDERFYNWYD felly bod sylwadau'n cael eu gwneud ar Gynllun Datblygu Lleol wedi'i Adneuo Cyngor Sir Caerfyrddin yn gofyn iddynt gynnwys cyfeiriad at y Parciau Cenedlaethol cyfagos a'r ddyletswydd i roi sylw i ddibenion y Parc Cenedlaethol fel yr amlinellir yn yr adroddiad.

17.
Bwriad i gael gwared â darn bach o dir sy’n eiddo i’r Parc Cenedlaethol yn Freshwater East a elwir ‘y Man Troi’

Soniwyd nad oedd yr Awdurdod angen y tir uchod mwyach at ddibenion gweithredol a bod y defnydd a wnaed ohono gynt fel man anffurfiol i gerbydau droi wedi dod i ben.  Roedd yr Awdurdod Priffyrdd wedi cadarnhau nad oedd ei angen ac nad oedd yn addas ar gyfer ei fabwysiadu'n gyhoeddus. 

Fodd bynnag, roedd y tir wedi cael ei ddefnyddio ers tro fel mynedfa breifat sy'n cysylltu'r briffordd gyhoeddus â'r tri annedd gerllaw.  Felly, cysylltwyd â pherchenogion yr eiddo yn gofyn a oeddynt yn awyddus i brynu'r tir.  Gwnaed cytundeb dros dro gyda dau o'r tri pherchennog iddynt brynu rhan o'r tir yr un am bris o £1000 a £2000 yn y drefn honno.  Nid oedd y swyddogion wedi llwyddo i drafod gyda pherchennog y trydydd eiddo ac roedd y trafodaethau, felly, wedi'u gohirio am y tro.  Y telerau y cytunwyd arnynt dros dro oedd mai dim ond fel estyniad i'r cwrtil preswyl presennol y gellir defnyddio tir dan sylw ac fel ffordd o gael mynediad i'r briffordd, ac nad oedd unrhyw adeiladau i gael eu codi ar y tir.

PENDERFYNWYD rhoi caniatâd i werthu'r tir dan sylw i berchenogion yr eiddo preswyl cyfagos ar y telerau a amlinellir uchod.

18.
Maes Parcio Canaston Bridge

Yn ôl disgresiwn y Cadeirydd, cafodd yr Aelodau'r wybodaeth ddiweddaraf am y pryniant gorfodol o'r tir uchod gan Lywodraeth Cynulliad Cymru (fel yr oedd bryd hynny).  Dywedwyd bod y cynnig digolledu cychwynnol a wnaed i'r Awdurdod gan y Swyddfa Brisio oedd yn gweithredu ar ran Llywodraeth y Cynulliad yn £4,400.  Roedd y cynnig hwnnw wedi cael ei wrthod, ac yn sgil y trafodaethau dilynol cytunwyd ar setliad terfynol o £26,000.

   NODWYD.

19.
Cod Morol Sir Benfro

Atgoffwyd yr Aelodau bod Cod Morol Sir Benfro wedi cael ei sefydlu yn 2002, oherwydd pryderon am y cynnydd yn nifer y cychod cyflym oedd yn defnyddio safleoedd cadwraeth allweddol ar gyfer gwylio bywyd gwyllt.  Cafodd ei gydlynu gan Fforwm Arfordirol Sir Benfro.

Tan yn ddiweddar, roedd hon yn cael ei hystyried yn fenter lwyddiannus.  Fodd bynnag, bu cynnydd yn y rhai oedd yn torri amodau'r cod, yn enwedig o amgylch Ynys Dewi (y lleoliad â'r crynhoad uchaf o deithiau masnachol) yn rhannol oherwydd bod y defnydd a wneir o gychod o amgylch yr ynys yn cael ei fonitro'n fwy gofalus gan arbenigwyr annibynnol ar forfilod nag mewn mannau eraill.  Gan fod y Cod yn plismona'i hun, ac am nad oedd ganddo unrhyw bwerau statudol, roedd hynny wedi arwain at gynnydd yn yr angen am 'gyflafareddu'.  Roedd hynny wedi defnyddio llawer o adnoddau ac roedd, yn y pen draw, yn aflwyddiannus.  O ganlyniad roedd yr 'hyder' cyffredinol yn y cod a'r modd yr ymdriniwyd â'r achosion o dorri'r cod wedi mynd i'r wal ac roedd y cyfarfodydd wedi chwerwi.  Roedd y sefyllfa yn waeth oherwydd gostyngiad mewn arian cyhoeddus.

Roedd yr adroddiad yn nodi, er gwybodaeth i'r Aelodau, y camau a gymerwyd gan y grŵp ariannu ers mis Gorffennaf a dywedodd y Cyfarwyddwr Hamdden, Marchnata a Chyfathrebu bod cwmnïau cychod Ynys Dewi ar hyn o bryd yn trafod sut y gallent lywodraethu eu hunain.  Adroddwyd y bwriedir cadw llygad ar y trafodaethau hyn a rhoi'r wybodaeth ddiweddaraf i'r Aelodau fel y bo'n briodol.

Roedd yr Aelodau o'r farn mai Cod gwirfoddol oedd y ffordd ymlaen o hyd, ond mai gorfodaeth oedd y mater allweddol.  Roedd angen i'r drafodaeth rhwng y sefydliadau dan sylw barhau, a chytunwyd y dylai arian gael ei gyfeirio tuag at y gwaith o hyrwyddo arfer gorau.  Roeddynt yn dal yn obeithiol y gallai'r cwmnïau reoleiddio'u hunain, ond roedd hefyd yn bwysig eu bod yn deall y byddai camau'n cael eu cymryd mewn ymateb i doriadau difrifol.

PENDERFYNWYD derbyn yr adroddiad.

20.
Diweddariad - Strategaeth Gymunedol Sir Benfro - Adolygiad Blynyddol

Atgoffwyd yr Aelodau fod y Strategaeth Gymunedol wedi'i pharatoi gan y Bartneriaeth Cynllunio Cymunedol ac Arweinyddiaeth (CPLP), yr oedd yr Awdurdod yn rhan ohoni, ar ran y Bwrdd Gwasanaethau Lleol (BGLl), a'i bod wedi'i mabwysiadwyd gan yr Awdurdod ym mis Mai 2010.  Roedd y Cynllun yn canolbwyntio ar set o amcanion tymor hir, gan gynnwys rhai camau gweithredu mwy uniongyrchol, ac yn nodi cyfres o fesurau ar gyfer monitro cynnydd.  Roedd y  CPLP wedi rhoi ymrwymiad yn y Cynllun i wneud adolygiad 'ysgafn' bob blwyddyn i weld a oedd y materion a nodwyd ac yr aethpwyd i'r afael â hwy yn dal yn berthnasol.  

Soniwyd bod y CPLP, yn dilyn ei adolygiad cyntaf, yn dal yn fodlon bod y themâu sy'n bodoli eisoes yn dal i adlewyrchu'r blaenoriaethau allweddol ar gyfer Sir Benfro.  Aeth yr adroddiad rhagddo i amlinellu rhai o'r meysydd y byddai'r BGLl a'r CPLP yn canolbwyntio arnynt.  Er bod y rhain yn dal yn berthnasol, daeth yn amlwg bod y lefel o adnoddau sydd ar gael i fodloni'r amcanion hyn wedi cael eu cyfyngu'n ddifrifol o ganlyniad i ostyngiad mewn gwariant cyhoeddus ar lefel genedlaethol.  O ganlyniad, byddai angen ehangu'r gwaith ar y cyd rhwng partneriaid er mwyn darparu gwasanaethau cyhoeddus am lai o gost, ac roedd y broses cynllunio cymunedol yn hanfodol o ran galluogi hyn.  Yn wir, nodwyd y bu rhywfaint o gynnydd mewn gwaith partneriaeth yn Sir Benfro ers cyhoeddi'r Cynllun ac roedd yr adroddiad yn amlinellu rhywfaint o hynny.

Yn olaf, roedd yr adroddiad yn nodi rhai dangosyddion llinell sylfaen a fyddai'n cael eu defnyddio i ddarparu darlun cyffredinol o ansawdd bywyd yn Sir Benfro dros oes y Cynllun, ac yn y pen draw yn llunio ac yn darparu gwasanaeth yn y dyfodol mewn ymateb i'r wybodaeth hon.

NODWYD.

21.
Deddf Llwgrwobrwyo 2010

Soniwyd bod Deddf Llwgrwobrwyo 2010 wedi dod i rym ar 1 Gorffennaf 2011 ac er nad oedd yn amlwg a yw Awdurdodau Parciau Cenedlaethol yn cael eu hystyried yn 'sefydliad masnachol perthnasol' o dan y Ddeddf, rhaid i'r Awdurdod wneud popeth o fewn ei allu i atal arferion busnes llwgr rhag digwydd.  Roedd gan yr Awdurdod nifer o bolisïau/gweithdrefnau i rwystro unrhyw lwgrwobrwyo posibl gan neu ar ran yr Awdurdod, a rhestrwyd y rheini yn yr Adroddiad.  Roedd adolygiad o holl bolisïau/gweithdrefnau'r Awdurdod ar y gweill fel rhan o'r broses Strategaeth Gorfforaethol, ac er y barnwyd fod y rhai a enwyd yn 'addas at y diben', byddent yn awr yn cael eu hadolygu i sicrhau eu bod yn ddigon cadarn i gwrdd hefyd â gofynion Deddf Llwgrwobrwyo 2010.  Byddai'n rhaid i unrhyw bolisïau yr oedd angen eu diwygio yng ngoleuni'r adolygiad hwn gael eu rhoi ger bron yr Aelodau i'w hystyried maes o law.

NODWYD.

22.
Adroddiad Blynyddol Drafft Panel Annibynnol Cymru ar Gydnabyddiaeth Ariannol

Atgoffwyd yr Aelodau bod Panel Annibynnol Cymru ar Gydnabyddiaeth Ariannol wedi cael ei sefydlu i benderfynu ar y lefelau uchaf o lwfansau sy'n daladwy i gynghorwyr sir a chynghorwyr bwrdeistref sirol.  Ar ôl pasio Mesur Llywodraeth Leol (Cymru) ar 10 Mai 2011, cafodd cylch gwaith y Panel ei ymestyn i gynnwys Awdurdodau Parciau Cenedlaethol, Awdurdodau Tân ac Achub a 'phenaethiaid dinesig' yn yr awdurdodau lleol.  Roedd y Mesur hefyd wedi ymestyn pwerau'r Panel i'w alluogi i ragnodi taliadau yn hytrach na phennu'r uchafswm fel y gwnaed yn y gorffennol.

Erbyn hyn roedd Adroddiad Blynyddol cyntaf y Panel o dan ei bwerau estynedig bellach wedi'i gyhoeddi ar gyfer ymgynghori yn ei gylch ac roedd crynodeb o'i benderfyniadau oedd yn ymwneud ag Awdurdodau Parciau Cenedlaethol wedi'u nodi yn yr adroddiad oedd ger bron yr Aelodau.  Felly, gofynnwyd am eu barn er mwyn gallu ymateb i ymgynghoriad y Panel Cydnabyddiaeth Annibynnol cyn y dyddiad cau ar 3 Hydref 2011.

Fodd bynnag, teimlai'r Aelodau ei bod yn amhriodol iddynt roi sylwadau ar faterion oedd yn ymwneud â'u taliadau eu hunain.  PENDERFYNWYD, felly, diolch i'r Panel Cydnabyddiaeth Annibynnol am y cyfle i wneud sylwadau ar y ddogfen a dweud nad oedd gan yr Awdurdod unrhyw sylwadau i'w gwneud.

23.
Eitemau eraill o fusnes yr oedd y Cadeirydd wedi penderfynu, oherwydd amgylchiadau arbennig, i'w hystyried fel materion brys, yn unol ag Adran 100B(4)(b) o Ddeddf Llywodraeth Leol 1972

(a)
Datganiad Polisi Llywodraeth Cymru ar gyfer Parciau Cenedlaethol Cymru
Soniwyd bod y Datganiad Polisi presennol wedi cael ei lunio yn 2007, a'i fod bellach yn cael ei adolygu gan Lywodraeth Cymru.  Roedd swyddogion Llywodraeth Cymru wedi gofyn am Weithdy gydag Aelodau pob un o Barciau Cenedlaethol Cymru a byddai gweithdy Sir Benfro yn cael ei gynnal ar 14 Medi.  Gofynnwyd i'r Aelodau nodi'r dyddiad hwn yn eu dyddiaduron a byddai rhagor o wybodaeth yn cael ei dosbarthu maes o law.  Nodwyd y byddai’r Aelodau hefyd yn cael cyfle i roi sylwadau ar y ddogfen ddrafft pan gaiff ei chyhoeddi ar gyfer ymgynghori. 

NODWYD.

(b)
Prosiect Craffu ar y Cyd  – Hawliau Tramwy Cyhoeddus

Atgoffwyd yr Aelodau fod yr Awdurdod yn cymryd rhan ar hyn o bryd mewn Prosiect Craffu ar y cyd ag Awdurdod Parc Cenedlaethol Bannau Brycheiniog.  Roedd adolygiad craffu ar y Gronfa Datblygu Cynaliadwy eisoes wedi'i wneud a chytunwyd y byddai ail adolygiad, ar fater Hawliau Tramwy Cyhoeddus, yn cael ei wneud yn awr.  Felly, roedd angen gwirfoddolwyr o blith yr Aelodau i wasanaethu ar y Panel.

Mynegodd Mrs G Hayward ddiddordeb mewn cymryd rhan yn yr adolygiad a gwahoddwyd unrhyw aelod arall a oedd yn awyddus i gymryd rhan gysylltu â'r Rheolwr Gwasanaethau Gweinyddol a Democrataidd.

NODWYD.

